
UUM ONLINE: Baling - Desa KEDA Ulu Legong menyerlah sebagai contoh pembangunan desa yang seimbang dan menjadi wakil dalam
pertandingan Program Anugerah Desa KEDA Mampan.

Program yang dirasmikan oleh Sulaiman Mohd Noor yang mewakili Pengurus Besar KEDA itu dihadiri oleh pelbagai agensi kerajaan
seperti MARA, LPPKN, KKM dan usahawan KEDA serta komuniti desa KEDA seramai kira-kira 500 orang dari Daerah Baling.

Dalam program berkenaan, Prof. Dr. Hamidi Ismail daripada Pusat Pengajian Kerajaan, Universiti Utara Malaysia (UUM), telah
menyampaikan ceramah bertajuk “Pembangunan Desa dan Kestabilan Ekosistem” yang mengetengahkan kepentingan nilai tambah aspek
keceriaan melalui unsur landskap dan alam sekitar selain hanya memfokuskan kepada mengimbangi kemajuan ekonomi desa, tadbir urus
yang berkesan serta kesejahteraan sosial penduduk.

Dr. Hamidi berkata, kejayaan sesebuah desa tidak seharusnya diukur melalui pembangunan fizikal semata-mata, sebaliknya turut
melibatkan keupayaan mewujudkan peluang ekonomi yang inklusif, mengurus sumber alam secara berhemah dan memperkukuhkan
peranan komuniti.

Bagi memastikan pembangunan Desa KEDA secara mampan, Dr. Hamidi bersama barisan akademik mewakili pihak Pusat Pengajian
Kerajaan bersedia menghulurkan tenaga dan fikiran melalui kajian bersasar, berimpak dan memenuhi keperluan pihak pemegang taruh.

Desa KEDA Ulu Legong merupakan satu daripada sembilan Desa KEDA di Daerah Baling dan jumlah keseluruhan bagi negeri Kedah
adalah sebanyak 56 desa.

Kesemua Desa KEDA memainkan peranan penting dalam memperkukuhkan agenda pembangunan luar bandar.
Anugerah Desa KEDA dianjurkan setiap dua tahun bagi mengiktiraf kecemerlangan desa dalam pelbagai aspek pembangunan.
Bagi edisi 2026, Desa KEDA Ulu Legong telah dipilih untuk mewakili Daerah Baling ke peringkat Negeri Kedah.

Desa ini turut menerima pelbagai penganugerahan daripada agensi kerajaan serta pengiktirafan di peringkat Asia, membuktikan komitmen
berterusan penduduk dan pihak berkepentingan dalam menjayakan pembangunan desa yang mampan dan berdaya tahan.

Turut hadir ialah Prof. Madya Dr. Zainal Md Zan dan Prof. Madya Dr. Tuan Pah Rokiah Syed Hussain.

